
ᑎᒥᐅᑉ ᑯᒻᒪᖏᑦ 
 
ᑭᓲᕙᑦ ᑎᒥᐅᑉ ᑯᒪᖏᑦ? 
ᑎᒥᐅᑉ ᑯᒪᖏᑦ ᐊᐅᒃᑐᓲᖑᕗᑦ ᖁᐱᕐᕉᓪᓗᑎᒃ ᐊᓐᓄᕌᓃᑉᐸᒃᖢᑎᒃ ᐊᓪᓕᓂᕐᓂᓪᓗ ᑯᒻᒪᒃᓯᒪᔪᒧᑦ ᐃᓄᖕᒧᑦ ᐊᑐᖅᑕᐅᔪᓂᑦ. 
ᑎᒥᐅᑉ ᑯᒪᖏᑦ ᐊᐅᒃᑐᓲᖑᕗᑦ ᐅᕕᓂᒃᑯᓪᓗ ᐊᐅᓚᓕᖅᐸᒃᖢᑎᒃ ᑭᓯᐊᓂ ᐊᐅᒃᑐᕋᓱᓕᕌᖓᒥᒃ. ᑎᒥᐅᑉ ᑯᒪᖏᑦ ᒪᓂᒃᑖᕋᔪᒃᐳᑦ 
ᐊᓐᓄᕌᑦ ᖄᖓᓂ ᐅᕝᕙᓘᓐᓃᑦ ᒥᕿᙵᓂᖓᓂ.  

ᖃᓄᖅ ᑎᒥᐅᑉ ᑯᒪᖏᑦ ᐊᐃᑦᑐᕐᓘᑕᐅᔪᓐᓇᖅᐸᑦ? 
ᑎᒥᐅᑉ ᑯᒪᖏᑦ ᐊᐃᑦᑐᕐᓘᑕᐅᔪᓐᓇᖅᐳᑦ ᐃᓄᖕᒥᒃ ᑯᒪᓕᖕᒥᒃ ᐊᒃᑐᖅᓯᔪᖃᖅᐸᑦ, ᐅᕝᕙᓘᓐᓃᑦ ᐊᒃᑐᐊᒍᓂ ᐊᓐᓄᕌᓂᒃ, 
ᐃᒡᓕᕐᒥᒃ, ᐊᓪᓕᓂᕐᓂᒃ, ᐊᓪᓚᕈᑎᓂᓪᓘᓐᓃᑦ ᐃᓄᖕᒧᑦ ᑯᒪᓕᖕᒧᑦ ᐊᑐᖅᑕᐅᓵᖅᑐᓂᒃ.  

ᓇᓂ ᓇᓂᔭᐅᓲᖑᕙᑦ ᑎᒥᐅᑉ ᑯᒪᖏᑦ? 
ᑎᒥᐅᑉ ᑯᒪᖏᑦ ᐊᓐᓄᕌᑦ ᒥᕿᖓᓂᖓᓃᒐᔪᒃᐳᑦ ᐊᒻᒪ ᐊᓪᓕᓂᕐᓂ ᐃᓄᖕᒧᑦ ᑯᒻᒪᒃᓯᒪᔪᒧᑦ ᐊᑐᖅᑕᐊᓵᖅᑐᓂᒃ. ᐃᓛᓐᓂᒃᑯᑦ 
ᑎᒥᐅᑉ ᑯᒪᖏᑦ ᑎᒥᖓᓂ ᑕᑯᔭᐅᔪᓐᓇᖅᐳᑦ ᐊᐅᒃᑐᖅᑎᓪᓗᒋᑦ. ᖃᑯᑎᒃᑯᓪᓗ, ᒪᓐᓂᖏᑦ ᑎᒥᐅᑉ ᒥᖅᑯᖓᓄᑦ 
ᐊᑦᑕᑕᖅᓯᒪᕙᒃᖢᑎᒃ. ᑯᒪᐃᑦ ᓂᐊᖁᑦᑎᓐᓂ ᐅᑐᕕᑦᑎᓐᓂᓗ ᓇᓂᔭᐅᔪᑦ, ᑎᒥᐅᑉ ᑯᒪᒋᙱᑕᖏᑦ; ᓂᐊᖂᓪᓕ ᑯᒪᒋᕙᖏᑦ. 

ᑎᒥᒃᑯᑦ ᑯᒪᓖᑦ ᖃᓄᖅ ᖃᐅᔨᔾᔪᑎᖃᕈᓐᓇᖅᐸᑦ? 
ᐅᖏᓚᑲᑕᕕᒡᔪᐊᕐᓗᑎᒃ ᐅᕕᓂᖓᓗ ᐊᐅᐸᖅᓯᓗᓂ ᑯᒪᖕᒧᑦ ᑮᓇᐅᔭᑲᑕᖕᓂᕐᒧᑦ ᑕᐃᒪᐃᔾᔪᑎᖃᕋᔪᒃᑐᑦ 
ᓈᒻᒪᒃᓴᙱᓐᓂᖏᓐᓄᑦ. ᐊᑯᓂᐊᓗᒃ ᑯᒻᒪᒃᓯᒪᓕᕌᖓᒥᒃ, ᐅᕕᓂᖓᒍᑦ ᑭᖕᒪᖅᑕᐅᓯᒪᔪᑦ ᐃᔾᔪᖅᑎᑦᑐᓐᓇᖅᐳᑦ 
ᑕᖅᓴᖃᓕᕐᓗᓂᓗ, ᐱᓗᐊᖅᑐᒥ ᕿᑎᖓᒍᑦ, ᐊᑯᓐᓈᖓᒍᑦ, ᐊᒻᒪ ᖁᒃᑐᕋᖓᒍᑦ. 

ᐊᓯᖏᓐᓂᑦᑕᐅᖅ ᑯᒻᒪᒃᓯᒪᔪᑎᑐᑦ, ᑯᒥᑲᑕᓗᐊᕐᓗᓂ ᑎᒥᒃᑯᑦ ᒪᐃᓕᕐᓇᖅᐳᖅ, ᐃᓛᓐᓂᒃᑯᓪᓗ ᒪᐃᓐᓂᖏᑦ 
ᐃᒻᒪᒃᑎᑦᑐᓐᓇᖅᖢᑎᒃ.  

ᖃᓄᕐᓕ ᖃᐅᔨᓇᔭᖅᐱᑦ ᑎᒥᒃᑯᑦ ᑯᒪᖃᓕᕐᓂᓐᓂᒃ? 
ᑎᒥᒃᑯᑦ ᑯᒻᒪᒃᓯᒪᔪᑦ ᖃᐅᔨᔭᐅᔪᓐᓇᖅᐳᑦ ᒪᓐᓂᖏᓐᓂᒃ ᓇᓂᓯᕝᕕᐅᑲᑕᓕᕈᑎᒃ ᐊᒻᒪ ᑯᒪᖏᑦ ᐹᕐᖑᑲᑕᓕᕐᓗᑎᒃ ᐊᓐᓄᕌᖏᑕ 
ᒥᕿᖓᓂᖏᓐᓂ. ᐃᓛᓐᓂᒃᑯᑦ ᑯᒪᐃᑦ ᐅᕕᓂᖓᓂ ᐹᕐᖑᖅᑐᑦ ᐅᕝᕙᓘᓐᓃᑦ ᐊᐅᒃᑐᖅᑐᑦ ᑕᑯᔭᐅᔪᓐᓇᖅᐳᑦ. ᐃᓛᓐᓂᒃᑯᓪᓗ 
ᑯᒪᐃᑦ ᐃᖅᑮᓪᓗ ᐊᖏᓂᖅᓵᕐᔪᐃᑦ ᑕᑯᔭᐅᔪᓐᓇᕆᕗᑦ ᐃᔨᑐᐃᓐᓇᒃᑯᑦ, ᑭᓯᐊᓂ ᐊᖏᓐᓇᖅᑐᒥᒃ ᐊᑐᕆᐊᖃᕋᔭᖅᑐᖅ 
ᓇᓂᓇᓱᒡᓗᒋᑦ. ᐃᖢᐊᖅᓴᐃᔨᒧᑦ ᖃᐅᔨᔭᐅᓇᓱᒋᐊᖃᖅᐳᑎᑦ ᖃᐅᔨᒪᓪᓚᑦᑖᙱᒃᑯᕕᑦ.  

ᑭᓱᒥᒃ ᐃᓅᓕᓴᐅᑎᖃᖅᐸᑦ ᑎᒥᒃᑯᑦ ᑯᒪᓖᑦ? 
ᑎᒥᒃᑯᑦ ᑯᒻᒪᒃᓯᒪᔪᑦ ᐃᓅᓕᓴᖅᑕᐅᖃᑦᑕᖅᐳᑦ ᑎᒥᓂ ᓴᓗᒪᑎᔾᔫᒥᓇᓱᒡᓗᓂᐅᒃ ᑯᒪᖃᖅᑐᖅ, ᐊᒻᒪᓗ ᐱᓇᓱᐊᕈᓯᑕᒫ ᓴᓗᒪᔪᓂᒃ 
ᐊᓐᓄᕌᖅᐸᒡᓗᓂ. ᐊᓐᓄᕌᑦ, ᐊᓪᓕᓃᑦ, ᐊᓪᓚᕈᑏᓪᓗ ᑯᒪᓕᖕᒧᑦ ᐊᑐᖅᑕᐅᖃᑦᑐᑦ ᐆᓇᑐᒧᑦ ᐃᒪᕐᒧᑦ ᐅᐊᓴᖅᑕᐅᖃᑦᑕᕆᐊᓖᑦ 
ᐊᒻᒪ ᐆᓇᖅᑐᒧᑦ ᐸᓂᖅᓯᖅᑎᕐᓗᒋᑦ. 

ᐃᓛᓐᓂᒃᑯᑦ ᑯᒻᒪᒃᓯᒪᔪᑦ ᐃᓅᓕᓴᖅᑕᐅᖃᑦᑕᕆᕗᑦ ᐄᔭᒐᖅᑎᑕᐅᓪᓗᑎᒃ ᑯᒪᖕᓂᒃ ᑐᖁᓴᐃᔾᔪᑎᓂᒃ; ᑭᓯᐊᓂ, 
ᑕᐃᒪᐃᒐᔪᙱᑦᑐᑦ ᓴᓗᒪᑦᑎᐊᕋᓱᑐᐊᖅᐸᑦ ᐃᓄᒃ ᐊᒻᒪ ᑭᓱᑐᐃᓐᓇᖏᑦ ᐅᐊᓴᖃᑦᑕᕐᓗᓂᒋᑦ ᐱᓇᓱᐊᕈᓯᑕᒫ. ᑯᒪᖕᓄᑦ 
ᐃᓅᓕᓴᖅᑕᐅᔭᕆᐊᖃᖅᐳᖅ ᐃᖢᐊᖅᓴᐃᔨᒧᑦ ᐱᖁᔭᐅᒃᐸᑦ. 

ᖃᓄᖅ ᐱᑕᖃᖅᑕᐃᓕᑎᑦᑎᔪᓐᓇᖅᐸᑦ? 
ᑎᒥᐅᑉ ᑯᒪᖏᑦ ᐊᐃᑦᑐᕐᓘᑕᐅᒐᔪᖕᓂᖅᐹᖑᕗᑦ ᐃᓄᖕᒥᒃ ᑯᒻᒪᒃᓯᒪᔪᒥᒃ ᐊᒃᑐᖅᓯᓪᓗᓂ ᐅᕝᕙᓘᓐᓃᑦ ᑯᒻᒪᒃᓯᒪᔫᑉ 
ᐊᓐᓄᕌᖏᓐᓂᒃ ᐊᓪᓕᓂᖏᓐᓂᒡᓗ ᐊᒃᑐᐊᒍᓂ. ᑎᒥᒃᑯᑦ ᑯᒪᒃᑖᖅᑕᐃᓕᒪᔾᔪᑎᓂᒃ ᐊᐃᑦᑐᕐᓗᐃᑦᑕᐃᓕᒪᔾᔪᑎᓂᒡᓗ 
ᐊᑐᕈᓐᓇᖅᐳᒍᑦ: 

• ᐅᕕᓂᖕᓂᐊᖃᑦᑕᕐᓗᑎᑦ ᐃᕆᐸᔪᓂᒡᓗ ᐊᓐᓄᕌᖅᐸᒡᓗᑎᑦ ᐱᓇᓱᐊᕈᓯᑕᒫ; ᐊᓐᓄᕌᑦ ᐊᑐᓚᐅᖅᑕᑎᑦ ᐱᓇᓱᐊᕈᓯᑕᒫ 
ᐅᐊᓴᖅᐸᒡᓗᒋᑦ. 

• ᐊᓐᓄᕌᑎᑦ ᐊᓪᓕᓂᖅᑎᓪᓗ ᐆᓇᑐᒧᑦ ᐃᒪᕐᒧᑦ ᐅᐊᓴᖃᑦᑕᕆᐊᖃᖅᐸᑎᑦ ᐊᒻᒪ ᐆᓇᖅᑐᒧᑦ ᐸᓂᖅᓯᖅᐸᒡᓗᒋᑦ. 
ᐊᓐᓄᕌᑦ ᐊᓯᖏᓪᓗ ᐅᐊᓴᕐᕕᖕᒧᑦ ᐅᐊᓴᕆᐊᖃᙱᑦᑐᑦ ᐊᓐᓄᕌᓂᒃ ᓴᓗᒻᒪᖅᓴᐃᔨᓄᑦ ᐅᐊᓴᖅᑕᐅᔪᓐᓇᖅᐳᑦ 
ᐅᕝᕙᓘᓐᓃᑦ ᕿᓪᓚᔪᑭᐊᒧᑦ ᐴᓚᐅᕐᓗᒋᑦ ᐃᒧᑦᑎᐊᕐᓗᒋᑦ ᐱᓇᓱᐊᕈᓯᕐᓄᑦ ᒪᕐᕉᖕᓄᑦ ᐴᖅᓯᒪᑎᓪᓗᒋᑦ. 

• ᐊᓐᓄᕌᑎᑦ, ᐊᓪᓕᓃᑦ ᐊᓪᓚᕈᑏᓪᓗ ᐊᓯᖕᓂᒃ ᐊᑐᖅᑕᐅᖃᑦᑕᙱᓪᓗᑎᒃ ᐊᒻᒪ ᐃᒡᓕᕐᓂ ᓯᓂᒃᐸᙱᓪᓗᑎᒃ. 

 


